
JUDNAI YOM

HAMBUP̱UAK IP ̱UNIṮAKDANABDILAGNAI
1 Da Jud, da Jesus Kristusnu uḏat danab laa

iiḵu amu da Jakobus ele i am eamag. Nai imu
amu Kayak, ig Mamenig, Nug baeḵudp̱an danab,
Nug ag onilagp̱a eum, ag nuhig oo mauhak oop ̱a
daaṯeb, Jesus Kristus Nug ag atog noadṯe ele amu,
da ahilagnu yaaṯem. 2 Amu Kayaknu oo gai iiṯa
doyak kobol, nuhig maḏoḏ kobol amu nuhig oo
mauhak ele ahilagp̱a hanhan naḏi daaglagnu ool
daaṯe.

3 O lailad, da tatam Kayak Nug uḏat naḏi ig
awigḵunu heum ele, amunu yaaḵulnu dab memi
amge gemu da dab mak laa inam awe amu ag
ehanadḵulnu yaaṯem. Amuam ag oop ̱a genab
doyaknu nai genab atog noḵulagnu, uḏat g ̱agaṯag
henan, nai enanu kekeḏ ele di maṯaglagnu yaaṯem.
Aḏinu? Haen laip̱u aaḵuib Kayak Nug oop ̱a genab
doyaknu nai genab ig danab nuhiḵud meḵe, elele
meṯom. 4 Aḏinu da nai inam yaaṯem? Ip̱uniṯak
danabhambup̱uak agmatu tamaniak ihinig oop ̱a
loḵumna nop̱ig daaṯeb. Danab amu ag aṯeb. “Ig
Kayak baegp ̱an danab bewota, kobol eheḏ kuḏum
hetata, ig Kayaknu ehaniṯak oḵai hamu megṯe ele
amup ̱a ig nuhig heṯoḏiak deḏ eḏidḵunig,” aon aṯeb.
Ag ele ihinig Naḏi, ihinig gumak danab, Jesus
Kristus guhuḏidṯeb. Amu anuḵa Nai Enap ̱a danab
amubia dilag aum bia, ag am genabnab nob nau
aoglag.

5 Aria ag dahil nai imu eb qeṯeb ele amu,
ag nai imu oh dooṯeb amge ag daulagp̱a eḏua
dooḵunu aṯem. Nai amuam inam. Kayak Nug
Israel danab Igiptanu eḏua diiom amge dimp ̱a
Nug danab laa nuhignu oolagp ̱a genab ii doop̱ig
ele amu he, ag padal mep̱ig. 6 Aria keeke laa
amu engel ag uḏat ahilag tutuḵu ii hena, Kayak
ag aben daaglagnu maṯom ele amu uuna, oḵainab
daaglagnu wagai mep̱ig amu ag dayak aben
ena ahilag uup ̱ig amunu Kayak Nug haen ohnu
qaḵalaṯom, gatatup ̱a, aben naup ̱a maaṯom daaṯeb.
Geha ag heṯoḏiak deḏ naḏi amup̱a daanna, nob
aoglag. 7 Kobol amubia laa ele iiḵu ag anidḵulag.
Amu Sodom Gomora ele amu ab oḵai laala talili-
atak ele, ag gap̱ai henana, ag danab danab ele, o
ah ah ele gap̱ai ele hep̱ig amununobnau ahilagp̱a
beum. Nob nau amuam ab ewaṯe, ag padal mena
autna aop̱ig. Ag nob aop̱ig amubia buṯi aḏi ele
daaḵunu amu ig kobol amu anidta, amubia aom-
tanu dabmeḵunig.

8 Aria kobol amubianab danab imu, gemu ag
oolagp ̱a daaṯeb ele amu, ag dab mak tutuḵu iiṯa,
ag kobol amuheṯeb. Ag beḏulagnuhip̱unin diigdiig
heṯeb. Ag Kayak oḏe di meṯan, Nug ele geḏidna
amu aṯannu engel, ahilagnu ele nai nau aṯeb. 9Ag
anam heṯeb amge engel dilag iḵi laa Maikel, nug
kobol amu ii heum. Iiṯa. Nug kobol ena laa heum.
Haen nug Satan ele, a aun nugMoses gaḏa aoḵunu
panioḏya, nai aeh on aeh do heya heya amu nug
nai eheḏ laa ii aum. Iiṯa. Nug inam aum. “Kayak
NugNuka aaḵuib daut bataḵu!” awa aum. 10Amge
danab imu ag keeke ii dooṯeb ele amu, ag keeke
amunu nai eheḏ aṯeb. Amu keeke laala, ag doḏ

daḵuḏ keeke dooṯeb amubia keeke amu dooṯeb
amu ag dab mak amu, doḏ daḵuḏ ag keeke hakib
heṯebamubiaagdabmakamudimlamidna, kobol
nau heegeg, kobol nau amu aaḵu he nauhṯeb.

11Danab amunu am gadonnab. Amu ag Kainnu
kobol hena oiṯeb. Am ag men doḏonuib dab mena,
Belam kobol eheḏ heum bia heṯeb. Ag anuḵa Kora
hibguiṯa ha, Kayak awa awa qeṯom amu ag kobol
anam hena, padal meṯeb. 12 Danab nau amu ag
hanhan ag danab, ag nai imu aoṯeb ele amu, ag
ahilag hobul ena maḏoḏ ele, hobul amup̱a ag ele
qag mena daanna, e lanana, ag hobul dubuṯid
medṯeb amgedanab amuag ii baḏaṯeb. Agaḵa agib
ehanadḵulagnu heṯeb. Danab amu ag am lombig
laa, gu nuhigp ̱a ii neṯe, ulah iwalaṯe goṯeb amubia.
Ag am ad, meu awak haenp ̱a meu ii oṯe bia. Ag
am ad bunaḏom, danab ag ad diig hiḏap̱ig bia
daaṯeb. 13 Ag am yu duban qa uḏia koḏkoḏ qa
uḵa, hip ̱aḏ aha haḵab daaṯe bia daaṯeb. Ag am
uḏanak kobolnab heṯeb amu ahilag kobol nau amu
hip ̱aḏ haḵab daya miag atiṯe amubia miag atiak
daaṯe. Ag hoḏop̱ai habp ̱a daanna,mauhnoak oiṯeb
bia amunu Kayak Nug aben gatatunab babaiṯom
daaṯe, geha ag amup ̱a hanhan daaglag.

14-15 Inok, nug am Adamnu buḏub uḏiak eblaih
aḏit ele batak amu, nug danab laa amelagp ̱a
propet nai danab nau imu dilag mehuqa inam
aum. “Anṯeg! Naḏi amu nuhiḵud engel kuḏumnab,
eb aqaknu elele iiṯa, Nug heṯoḏiakp̱a, danab nob
nau madaḵunu, Nug heeb, danab ag Nug ii dim
lamidṯeb ele, ag eheḏ hep̱ig amu miag atiak
dooglagnu, hip ̱unin danab laa ag Kayak di meṯan



Jud 16 iv Jud 23

autna aoṯeb amu Kayak Nug heeb, eheḏ hak ahi-
lag nuhigp̱a diigdiig heṯeb amu ag miag atiak
dooglagnu, Kayak amu nuhiḵud engel ele uḏiṯeb.”
16 Danab amu ag dimug nai maṯiak naunab, ahi-
lagp̱a kobol aḏi beṯe amu ag amunu oolag nauhṯe,
agbeḏukobolnauamudimlamidṯeb,agaḵaonilag
humaglagnu oḏelag alala ebṯe, amu ag danab laa
dilag keeke aoglagnu dituanin ele maṯan, nai iṯag
ele madiṯeb.

OOP ̱AGENABDOYAKAHILAGAḎEG!
17 Amge o lailad, ihinig Naḏi Jesus Kristusnu

totol danab ag anuḵaKayak oḏe aona, buṯi aḏi, aḏi
beḵunudaaṯeamununaimehuqp ̱ig amudaulagp̱a
doaḏ! 18 Am ag inam ag amelagp ̱a ap ̱ig. “Gog
tak haen imup ̱a amu danab laa ag Kayaknu kobol
ihaklel qeṯan, ag Kayak di meṯan, ag kobol augi-
giaknu oolag aheb mauhnoak heḵulag,” aon ap̱ig.
19 Danab amu, ag tamaniak oop ̱a anam heegeg,
tamaniak ag op̱atna laih laih daaṯeb. Ag oolagp ̱a
Kayak Ouḏi iiṯa, ag wanp̱an danab dilag doyak
amuib dim lamidna heṯeb.

20 Amge o lailad, ag oolag g ̱agaṯag qeṯan, oop ̱a
genab doyak op ̱ia awak ele ahilag aḏeg! Ag han-
han Kayak Ouḏinu g ̱agaṯagp̱a unuqiṯeg! 21Ag han-
han Kayaknu oo mauhak oop̱a daanna, ihinig
Naḏi Jesus Kristus Nug ahilagnu oo gai iiṯa dooṯe
amunu Nug bauklel dayakmadaḵunu amegmeig!
22 Aria ag lailḵad, laa ag oolagp̱a genab elelenab
ii dooṯeb ele amu, ag amu dilagnu oolag gai iiṯa
doonna, ehanaṯeg! 23 Amu dilag ag ab aḏup̱a
daaṯeb bia daaṯeb amunu ag ehanadna, pahanab
eḏun diieg! Am laa dilag ele ag eheḏ heṯeb

anadna, ag ahilagnu oolag gai iiṯa doonna, ag
ele hip̱unin amu hemananu baḏan, danab amu
ehanaṯeg! Amge ag oolagp ̱anu kobol alag, laa
ag heṯeb ele amu, ag amunu lamen dubuṯid ele
bianab doonna, ag aḵa kobol nau amup̱anu am
awaidna dayeg!

KAYAKNUENAHEMEANAK
24 Aria Kayak Nug ag dab maṯa auta aweb, ag

ii nena qemananu elele daaṯe, Nug nuḵa ag diia,
nuhig aben enap̱a Nug noobp̱a gamag ahak naḏi
elep ̱a maaṯeb daaglagnu ele elele daaṯe. 25 Nug
am ihinig eḏua awiḵaknu diig, Nug nuḵa aaḵuib
Kayak dayaya, Jesus Kristus, ihinig Naḏi, nuhig
uḏat enap̱a ig padal mematanu am eḏua awiḵom.
Nugib binag oḵai ele. Nug nuḵa aaḵuib gumiḵak
anuqak dayaya, g ̱agaṯag ele, keeke oh dilag iḵi
daaṯe. Nug haen oh anamib daaṯe. Nug anuḵa
anam dayom, gemu anam daaṯe amu buḏi aḏi ele
anamib bauklel daaḵu. Genab.

